«2011 вося моз тöлысь 22 лун республикаса олысьяслы колö вöчны шойччан лунöн».

Та йылысь талун висьталiс Коми Республикаса Юралысь Вячеслав Гайзер Коми Республика котыртöмсянь 90 во пасйöм дасьтöм да нуöдöм кузя котыртан комитетлöн заседаниелысь кывкöртöдъяс вöчигöн.
«Коми Республикаса Юралысьлöн Индöд сы йылысь, медым 2011 во моз тöлысь 22 лун шуны шойччан лунöн, лоас кö татшöм документ, медводз, кутас инмыны сьöмкуд юкöнын уджалысьяслы. Став сикас эмбур формаа предприятиеöн юрнуöдысьяслы ми кутам вöзйыны примитны татшöм решениесö асланыс тшупöд вылын, медым республикаса став олысьлы вöлi кыпыд тайö лунсö», - висьталiс В.Гайзер.
Журналистъяс корисны донъявны республикаса Юралысьöс дiнмуын туризмса выль туйвизь сöвмöмын экономика боксянь серпассö.

«Донъявны торъя лыдпасъяс водз на, сы вöсна мый миян медшöр мог – котыртны выль уджалан местаяс. Кыдз сöмын кутас артмыны инфраструктура, кутас воны и сьöм, мый артмöдас вот подув. Мый стрöитасны республика мутасын, экономика боксянь видзöдöмöн, кутшöм серпасыс вот боксянь, вузасьöмын да услуга сетöмын, мый пуктö колана пай республикаса сьöмкудйö да сетö выль  уджалан местаяс,  - ставыс тайö сетö позянлун бурджыка овны миян гражданалы», - висьталiс Вячеслав Гайзер.

Сiдзжö йöзöс юöртан средствояс петкöдлысьяс юасисны Коми Республикаса Юралысьлысь, кыдзи сiйö донъялö республикалы 90 во тырöмкöд йитчöм мероприятиеясын муниципальнöй юкöнъяслысь участвуйтöмсö.

«Кöсъя пасйыны, мый став муниципалитетыс тайö уджас пырöдчö колана ногöн да творческöя. Формализм да веськодьлун оз тöдчы. Тайöс эскöдöны муниципальнöй юкöнъяслöн Сыктывкарын мунысь лунъяс. Районын тайö уджас кыскöны зэв уна йöзöс, медым олысьяс гöгöрвоисны, кутшöма найö  колöны да кутшöма найöс пыдди пуктöны, а сiдзжö медым тöдчис, мый матыстчö гаж», - висьталiс Республикаса Юралысь.
